
Nd. 652. Nefndarálit [210. mál]
um frv. til I. um selveiðar við Ísland.

Frá minni hl. sjávarútvegsnefndar.

Frv. þetta var flutt á síðasta þingi en varð ekki útrætt og hefur því verið flutt að nýju
óbreytt. Í fylgiskjölum með þessu nefndaráliti eru umsagnir nokkurra málsaðila sem bárust
sjútvn. við umfjöllun málsins á síðasta þingi. Allar umsagnir, sem bárust við umfjöllun
málsins nú, eru prentaðar hér sem fylgiskjöl.

Þann 31. ágúst 1982 skipaði sjávarútvegsráðherra nefnd til þess að semja frv. tillaga um
selveiðar við Ísland. Í þessa nefnd voru skipaðir: Björn Dagbjartsson, forstjóri Rannsókna-
stofnunar fiskiðnaðarins, Agnar Ingólfsson prófessor, tilnefndur af Náttúruverndarráði,
Árni G. Pétursson hlunnindaráðunautur, tilnefndur af Búnaðarfélagi Íslands, og Jón B.
Jónasson, skrifstofustjóri í sjávarútvegsráðuneyti, sem jafnframt var formaður nefndarinn-
ar. Nefnd þessi skilaði til sjávarútvegsráðuneytis drögum sem eru samhljóða frv. þessu að
öðru leyti en því að lagt var til að 3. gr. frv. hljóðaði svo:

"Til aðstoðar sjávarútvegsráðuneytinu við stjórn og skipulagningu selveiða skipar
ráðherra nefnd til tveggja ára í senn og skal hún skipuð 5 mönnum. Skal einn nefndarmanna
skipaður samkvæmt tilnefningu Náttúruverndarráðs, einn samkvæmt tilnefningu Hafrann-
sóknastofnunar, einn samkvæmt tilnefningu Búnaðarfélags Íslands, einn samkvæmt tilnefn-
ingu Fiskifélags Íslands en einn án tilnefningar. Ráðherra skipar formann nefndarinnar úr
hópi þessara fimm manna.

Tillagna nefndarinnar skal leitað vegna setningar reglna og annarra ákvarðana er varða
selveiðar og ber nefndinni að gera tillögur til sjávarútvegsráðuneytisins um hvaðeina er hún
telur ástæðu til í sambandi við stjórn og skipulagningu selveiða. "

Í frumvarpsdrögum hinnar stjórnskipuðu nefndar var svohljóðandi athugasemd við 3.
gr.:

Í 3. gr. er gert ráð fyrir stofnun nefndar sem sé ráðuneytinu til aðstoðar um skipulag og
stjórn selveiða. Nefnd þessi er hugsuð þannig að í henni séu aðilar frá samtökum og
stofnunum sem selveiðar snerta með mismunandi hætti. Er ljóst að sjávarútvegsráðuneytið
þyrfti fyrir allar veigameiri ákvarðanir varðandi selveiðar að hafa samráð við þau samtök og
stofnanir sem nefndar eru í þessari grein og því heppilegast að setja á laggirnar nefnd
skipaða af fulltrúum þessara aðila þannig að samráð og samstarf allra viðkomandi aðila yrði
sem best tryggt.

Ráðuneytið mundi leita umsagnar nefndar þessarar varðandi ákvarðanir sem það tæki
um selveiðar og eins mundi nefndin að eigin frumkvæði koma með tillögur og ábendingar
um atriði sem að þessum málum lytu.

Í frv., sem sjávarútvegsráðherra lagði síðan fyrir þingið og hér er um fjallað, er hins
vegar gerð sú breyting að 3. gr. hljóðar svo:

"Sjávarútvegsráðuneytið skal hafa samráð við eftirtalda aðila um stjórn og skipulagn-
ingu selveiða eftir því sem við á hverju sinni: Náttúruverndarráð, Hafrannsóknastofnunina,
Búnaðarfélag Íslands og Fiskifélag Íslands."

Hér hefur ráðherra gert veigamikla breytingu á þeim drögum sem hin stjórnskipaða
nefnd samdi. Þessi ákvörðun ráðherrans gegnir furðu enda tveir af fjórum nefndarmönnum
mjög tengdir störfum ráðuneytisins. Formaður nefndarinnar var, eins og áður segir,
skrifstofustjóri ráðuneytisins og í nefndinni sat einnig þáverandi forstjóri Rannsóknastofn-
unar fiskiðnaðarins, Björn Dagbjartsson, sem einnig er formaður svokallaðrar hringorma-
nefndar og hefur því mótað stefnuna í þessum málum um langa hríð.

Í umsögn um frv. frá Náttúruverndarráði er eindregið lagt til að 3. gr. frv. verði færð í
fyrra horf. Nái sú breyting ekki fram að ganga telur ráðið að endurskoða verði ýmsar greinar
frv., svo sem 6. og 8. gr.

Stjórn Búnaðarfélags Íslands telur einnig í umsögn dags. 27. apríl 1984, heppilegra að til
sé ráðgefandi nefnd sem fjalli um mál sem varða selveiðar svo sem lagt er til í 3. gr. frv. þess
er hin stjórnskipaða nefnd samdi. Stjórn Búnaðarfélagsins lýsir sig einnig andvíga 1. gr. frv.
og vísar til þess að málefni, er varða selveiðar, hafa hingað til verið undir stjórn
landbúnaðarráðuneytisins.

Ákvörðun ráðherrans um að hafna skipan formlegrar ráðgjafar- og samráðsnefndar,
sem ráðgast megi við um selveiðistefnu, er enn óskiljanlegri ef litið er til þess að ráðherrann
hefur haft starfandi sér við hlið formlega ráðgjafarnefnd til að ráðfæra sig við um
rISkveiðistefnu sína. Þar hafa fulltrúar málsaðila fjallað um framkvæmd stefnunnar og
ráðherrann hefur lokið miklu lofsorði á það fyrirkomulag. Við nýlega endurskoðun
"kvótamálsins" komu ekki fram nein áform ráðherrans um að breyta þessari formlegu
tilhögun í það horf að ráðherra skuli hafa samráð við viðkomandi aðila um stjórn og
skipulagningu veiðanna eftir því sem við eigi hverju sinni svo að notað sé orðalag úr 3. gr.
frv. til I. um selveiðar við ísland.

Í nýútkomnu fjölriti Landverndar, Selir oghringormar, er ítarleg umfjöllun um frv. og
ýmsar veigamiklar athugasemdir gerðar bæði við frv. og þátt hringormanefndar í að móta
stefnuna í þessum málum hér á undanförnum árum.

Minni hl. sjávarútvegsnefndar telur mikilvægt að fylgt sé tillögum nefndarinnar sem
samdi frv., Náttúruverndarráðs og stjórnar Búnaðarfélags Islands. Með lagasetningu í þessu
efni er verið að gera tilraun til að koma skipulagi á mál sem hefur verið viðkvæmt. því telur
minni hl. nefndarinnar óverjandi af sjávarútvegsráðherra að ganga svo eindregið gegn
tillögum þessara aðila án þess að hafa rökstutt sitt mál á viðhlítandi hátt.

Minni hl. flytur breytingartillögur við 2. og 3. gr. frv. á sérstöku þingskjali. Verði þær
breytingartillögur ekki samþykktar leggur hann til að frv. verði fellt.

Alþingi, 27. mars 1985.

Fylgiskjal I.

Umsögn hringormanefndar •

Til sjávarútvegsnefndar neðri deildar,
Alþingi við Austurvöll.

Hringormanefnd,
elo Rannsóknastofnun fiskiðnaðarins,
Skúlagötu 4,
Reykjavík, 25. febr. 1985.

Hringormanefnd hefur áður fengið frumvarpið til umsagnar og er vísað til hennar.
Það skal þó tekið fram að í nýjum lögum um rannsóknir í þágu atvinnuveganna, nr. 72

frá 30. maí 1984, í 17. gr. um markmið Hafrannsóknastofnunar þá er ekki kveðið jafn sterkt
að orði um þátt hennar í rannsóknum á selum við ísland og í 2. gr. frumvarps tillaga um
selveiðar. Telja verður eðlilegt að samræma þessa grein 17. gr. ofangreindra laga eða
einfaldlega fella 2. gr. niður. Fyrri athugasemdir og breytingartillögur við 2. gr. í
selveiðifrumvarpinu falla því af sjálfu sér niður vegna breytinga á lögum um starfsemi
Hafrannsóknastofnunar í lögum nr. 72.

Að lokum skal það undirstrikað sem áður að það geti ekki átt að vera tilgangur laganna
um selveiðar við ísland að tryggja friðhelgi sela meir en orðið er heldur örva selveiðar hér
við land.

F. h. hringormanefndar,
Erlingur Hauksson (sign.),

sjávarlíffræðingur,
starfsmaður hringormanefndar .

Bréf hringormanefndar til sjávarútvegsnefndar neðri deildar.
... ... ~30. apríl 1984.)

Á fundi hringormanefndar í S.L mánuði var fjallað um þau drög að frumvarpi til
selveiða sem þá lágu fyrir. Athugasemdir, sem gerðar voru, fylgja hér á eftir:

Um 2. gr.
Í 2. gr. segir að Hafrannsóknastofnunin skuli annast rannsóknir á selum við Ísland og er

það í raun aðeins staðfesting á því sem segir í 17. gr. laga nr. 64 21. maí 1965, um rannsóknir í
þágu atvinnuveganna. Hafrannsóknastofnun hefur á undanförnum árum nokkuð sinnt
rannsóknum á þessu sviði og stefnt er að því að auka þær rannsóknir. Í seinni hluta
greinarinnar segir að sé aðilum utan Hafrannsóknastofnunarinnar falin tiltekin
rannsóknaverkefni verði sjávarútvegsráðuneytinu gert kleift að fylgjast með því hvernig að
slíkum rannsóknum sé staðið og hverjar séu niðurstöður þeirra. Er þetta gert vegna þess að
utan Hafrannsóknastofnunar gætu verið sérfræðingar sem æskilegt þætti að fá til ákveðinna
rannsókna á þessu sviði. Þá þykir ekki ástæða til að leggja stein í götu þeirra sem kynnu að
vilja leggja fram fé og fyrirhöfn vegna rannsókna á selum og umhverfi þeirra en þeim gert
að láta sjávarútvegsráðuneytið fylgjast með rannsóknum og niðurstöðum þeirra.

Um 3. gr.
Í 3. grein er tekið fram við hverja sjávarútvegsráðuneytið skuli hafa samráð um

framkvæmd laganna I en það eru eftirtaldir aðilar: Náttúruverndarráð vegna þeirra áhrifa

sem breyting á stofnstærð og aðstöðu sela kann að hafa á lífríkið og umhverfið;
Hafrannsóknastofnunin þar sem leita verður vísindalegrar ráðgjafar um allar fyrirhugaðar
breytingar á selveiðum; Búnaðarfélag Íslands vegna þeirra hlunninda sem landeigendur
kunna að hafa af selveiðum; og Fiskifélag Íslands vegna tengsla sela við önnur sjávardýr,
ekki síst varðandi mengunarhættu og hættu á sníkjudýrum. Ekki er gert ráð fyrir að
sjávarútvegsráðuneytið hafi alltaf samráð við alla þessa aðila, heldur eftir því sem við á
hverju sinni. T. d. þykir ekki ástæða til að sjávarútvegsráðuneytið hafi samráð við Fiskifélag
Íslands varðandi veiðar sem eingöngu snerta hlunnindi landeigenda.

Um 6. gr.
Í 6. gr. er gerð grein fyrir þeim aðgerðum sem ráðherra getur gripið til varðandi stjórn

og skipulag selveiða. Ekki er ástæða til þess að skýra hvern lið sérstaklega en fáist þessar
heimildir getur ráðherra sett reglur um bann við selveiðum á ákveðnum svæðum, ákveðið
bann við veiðum ákveðinn tíma, friðað ákveðnar selategundir sé ástæða talin til þess og
ákveðið heildarfjölda þeirra sela sem drepa má. Jafnframt gæti ráðherra sett reglur um
veiðiaðferðir og t. d. hlaupvíddir skotvopna, enn fremur ákveðið hvernig ganga skuli frá
selshræjum, Heimilt væri að ákveða aðgerðir til fækkunar sela, t. d. með veiðiverðlaunum
eða ráðningu sérstakra veiðimanna. í 8. lið er vikið að veiðum á svæðum sem friðlýst hafa
verið af Náttúruverndarráði og í 9. lið er veitt heimild til þess að setja reglur til að tryggja
framkvæmd alþjóðlegra samninga um selveiðar. Enda þótt Ísland sé ekki aðili nú að slíkum
samningi er vitað að uppi eru m. a. í Kanada hugmyndir um stofnun alþjóðlegrar nefndar um
selveiðar og þykir því eðlilegt að hafa þessa heimild hér. Má segja það sama um 6. lið og
mörg önnur ákvæði þessarar greinar að hér er aðeins um heimildir að ræða fyrir ráðherra en
ekki er ljóst nú að hve miklu leyti þær verði notaðar fyrst um sinn en þó má segja að hér sé
ekki gengið lengra en nauðsynlegt er ef möguleikar eiga að vera til þess að skipuleggja
veiðarnar að fullu.

Helstu breytingartillögur við frumvarpið, sem nefndin vill gera, eru eftirfarandi:
2. grein orðist svo:
Hafrannsóknastofnunin annast rannsóknir á selum við Ísland. Sjávarútvegsráðuneytið

getur einnig veitt þeim sem þess óska heimild til ákveðinna rannsókna á selum og umhverfi
þeirra. Í umsóknum um heimild til rannsókna skal koma fram hvaða rannsóknarsvið er
fyrirhugað, umfang rannsóknanna og tilgangur. Sjávarútvegsráðuneytinu skal jafnan kleift
að fylgjast með gangi og niðurstöðum slíkra rannsókna. Sjávarútvegsráðuneytinu skal
afhent eintak af öllum skýrslum sem gerðar eru um slík verkefni.

Í 6. grein komi nýr liður, t. d. milli núverandi 6. og 7. liðar, svohljóðandi:
... 6. "sett reglur um veiðar í vísindalegum tilgangi;"

Nýr liður verður 7. "sett reglur um hvernig snúist skuli til varnar gegn mengun af
völdum sels, sýkingar í sel og sníkjudýrum í sel;

7. liður verður 8. "ákveðið aðgerðir er stuðla að fækkun sela, sé þess talin þörf;" o. s. frv.
Að lokum vill nefndin taka það fram að hún telur það alls ekki nauðsynlegt og geti ekki

átt að vera tilgangur laganna að tryggja friðhelgi sela meir en orðið er' heldur þvert á móti
að örva selveiðar og sjá til þess að þær verði áfram stundaðar alls ekki í minna mæli en
gerðist hér á árum áður.

F. h. hringormanefndar ,
Björn Dagbjartsson.

Fylgiskjal II.

Félag Sambandsfiskframleiðenda:

Umsögn um frumvarp til laga um selveiðar við Ísland.
(4. maí 1984.)

Selur og selveiðar eru fiskvinnslunni óviðkomandi að öðru leyti en því að selurinn
mengar umhverfi sitt og á stóran þátt í því að sníkjudýrum í fiski fjölgar. En það er ekki síður
vandamál þjóðfélagsins í heild þar sem það leiðir til lægri launa en annars væri unnt að
greiða og jafnframt til lægra fiskverðs.

Fram að þessu hefur fiskvinnslan ekki heldur séð ástæðu til þess að amast við þeirri
samkeppni sem selurinn veitir manninum í veiðum á nytjafiski. Það hefur verið litið svo á
að það væri Alþingis að hafa frumkvæðið um að draga úr þeirri samkeppni ef því sýndist
ástæða til.

Fiskvinnslunni er kappsmál að draga úr hringormavandamálinu og hefur haft uppi
verulega viðleitni í þá átt á undanförnum árum. Þar sem ekkert er í frumvarpi þessu sem þarf
að hafa bein áhrif á að draga úr þeirri viðleitni sjáum við enga ástæðu til að hafa uppi
andmæli gegn því.

Virðingarfyllst,
f. h. Félags Sambandsfiskframleiðenda,

Árni Benediktsson.

Fylgiskjal III.

Umsögn Náttúruverndarráðs.

Náttúruverndarráð, ll. mars 1985.

Sjávarútvegsnefnd neðri deildar Alþingis,
Alþingishúsinu við Austurvöll,
101 Reykjavík.

Meðfylgjandi er umsögn Náttúruverndarráðs um frumvarpið, dags. 30. apríl 1984. Þar
sem frumvarpið hefur ekkert breyst sér Náttúruverndarráð enga ástæðu til að breyta fyrri
umsögn sinni en ráðið vill Ítreka eftirfarandi:

Náttúruverndarráð fagnar þVÍað lagt er fram frumvarp tillaga um selveiðar við Ísland.
Ráðið leggur áherslu á að slíkt frumvarp verði gert að lögum hið fyrsta. Náttúruverndarráð
getur þó ekki samþykkt óbreytt það frumvarp sem nú liggur fyrir en leggur áherslu á að 3.
grein frumvarpsins verði breytt í samræmi við það sem hin stjórnskipaða nefnd er samdi
frumvarpið lagði til. Náttúruverndarráð bendir á að breytingin, sem gerð hefur verið á 3.
grein frumvarpsins, er grundvallarbreyting á frumvarpinu í heild og ef 3. greininni verður
ekki breytt í fyrra horf þá verður að breyta ýmsum öðrum greinum frumvarpsins í samræmi
við það, t. d. 6. og 8. grein.

Náttúruverndarráð vekur athygli á nýútkomnu fjölriti Landverndar , Selir og hringorm-
ar, en þar er ítarleg umfjöllun um ofannefnt frumvarp á bls. 68----75.

Með vinsemd og virðingu,
f. h. Náttúruverndarráðs
Sigrún Helgadóttir (sign.),
líffræðingur.

5



Vísað er til bréfs sjávarútvegsnefndar neðri deildar Alþingis frá 13. apn1 s. f. þar sem
beiðst er umsagnar Náttúruverndarráðs um frumvarp til laga um selveiðar við Island.

Náttúruverndarráð fagnar því að frumvarp til laga um selveiðar við Ísland hefur nú
loksins verið lagt fram en liðið er rúmt ár frá því að nefnd, sem skipuð var til að semja slíkt
frumvarp, lauk störfum og skilaði frumvarpi til sjávarútvegsráðuneytisins.

Sagt er í greinargerðinni sem fylgir frumvarpinu. á Alþingi' að það sé frumvarp
nefndarinnar enda þótt 3. greininni, einhverri mikilvægustu grein frumvarpsins, sé
gjörbreytt frá frumvarpi nefndarinnar. Þetta er grundvallarbreyting á frumvarpinu í heild og
breytir forsendum annarra greina þess.

Vakin er athygli á að nýafstaðið Náttúruverndarþing samþykkti eftirfarandi ályktun um
selveiðar við Ísland:

Um setningu laga um selveiðar.
Fimmta Náttúruverndarþing 1984 telur núverandi ástand í selveiðum algjörlega

óviðunandi og órétt1ætanlegt að leyfa útgerð á sel með skotvopnum hvar sem er svo sem á
friðlýstum svæðum og látrum.

Náttúruverndarþing telur því aðkallandi að hraðað verði setningu laga um selveiðar hér
við land. Varðandi frumvarp það, sem lagt hefur verið fram á Alþingi, leggur þingið
eindregið til að 3. gr. frumvarpsins verði breytt. Hún hljóðar svo í frumvarpinu:

"Sjávarútvegsráðuneytið skal hafa samráð við eftirtalda aðila um stjórn og skipulagn-
ingu selveiða, eftir því sem við á hverju sinni: Náttúruverndarráð, Hafrannsóknastofnun,
Búnaðarfélag Íslands og Fiskifélag Íslands."

Lagt er til að 3. gr. verði orðuð svo og er þetta orðalag í samræmi við það sem hin
stjórnskipaða nefnd, er samdi frumvarpið, lagði til:

"Til aðstoðar sjávarútvegsráðuneytinu um stjórn og skipulagningu selveiða skipar
ráðherra nefnd til tveggja ára í senn og skal hún skipuð fimm mönnum. Skal einn
nefndarmanna skipaður samkvæmt tilnefningu Náttúruverndarráðs, einn samkvæmt tilnefn-
ingu Hafrannsóknastofnunar, einn samkvæmt tilnefningu Búnaðarfélags Íslands, einn
samkvæmt tilnefningu Fiskifélags Íslands, en einn án tilnefningar. Ráðherra skipar formann
nefndarinnar úr hópi þessara fimm manna.

Tillagna nefndarinnar skal leitað vegna setningar reglna og annarra ákvarðana er varða
selveiðar og ber nefndinni að gera tillögur til sjávarútvegsráðuneytisins um hvaðeina er hún
telur ástæðu til í sambandi við stjórnun og skipulagningu selveiða. "

Bent skal á upphaflega greinargerð með 3. grein en hún er svohljóðandi:
Í 3. gr. er gert ráð fyrir stofnun nefndar sem sé ráðuneytinu til aðstoðar um skipulag og

stjórn selveiða. Nefnd þessi er hugsuð þannig að í henni séu aðilar frá samtökum og
stofnunum sem selveiðar snerta með mismunandi hætti. Er ljóst að sjávarútvegsráðuneytið
þyrfti fyrir allar veigameiri ákvarðanir varðandi selveiðar að hafa samráð við þau samtök og
stofnanir" sem nefndar eru í þessari grein og því heppilegast að setja á laggirnar nefnd
skipaða fulltrúum þessara aðila þannig að samráð og samstarf allra viðkomandi aðila yrði
sem best tryggt.

Ráðuneytið mundi leita umsagnar nefndar þessarar varðandi ákvarðanir' sem það tæki
um selveiðar og eins mundi nefndin að eigin frumkvæði koma með tillögur og ábendingar
um atriði sem að þessum málum lytu.

Náttúruverndarráð leggur eindregið til að 3. gr. frumvarpsins verði færð í fyrra horf og
er þá samþykk frumvarpinu en nái sú breyting ekki fram að ganga telur ráðið að
endurskoða verði ýmsar greinar þess, t. d. 6. og 8. gr.

Með vinsemd og virðingu,
Eyþór Einarsson,

formaður.

Fylgiskjal IV.

Umsögn Hafrannsóknastofnunar.

Sjávarútvegsnefnd neðri deildar Alþingis,
Reykjavík.

Hafrannsóknastofnunin,
Reykjavík, 21. febr. 1985.

Vísað er til bréfs yðar dags. 14. febr. þar sem óskað er umsagnar Hafrannsóknastofnun-
ar um selveiðar við Ísland.

Hafrannsóknastofnun telur nauðsynlegt og sjálfsagt að sett verði lög um selveiðar ekki
síst í ljósi þeirrar reynslu sem fengist hefur á undanförnum árum.

Í 2. gr. frumvarpsins er fjallað um fyrirkomulag rannsókna á selum. Þar er gert ráð fyrir
að sjávarútvegsráðuneytið feli tilteknum aðilum utan Hafrannsóknastofnunar ákveðnar
rannsóknir á selum en stofnuninni verði gert kleift að fylgjast með gangi og niðurstöðum
rannsókna.

Enda þótt nauðsynlegt sé að hafa rétt til að fylgjast með rannsóknum eftir að þær eru
hafnar verður að telja enn mikilvægara að hvers konar rannsóknaáætlanir séu ræddar og
gagnrýndar á faglegum grundvelli áður en þær hefjast. Með slíkri málsmeðferð hefur t. d.
stundum sparast verulegt fé á Hafrannsóknastofnun. Með þetta í huga er hér með lagt til að
2. gr. frumvarpsins orðist svo:

Hafrannsóknastofnun annast rannsóknir á selum við Ísland. Feli sjávarútvegsráðuneyt-
ið tilteknum aðilum utan Hafrannsóknastofnunar ákveðnar selarannsóknir er þeim skylt að
senda Hafrannsóknastofnuninni, og e. t. v. fleiri aðilum, til umsagnar ítarlega áætlun um
tilgang og framkvæmd rannsóknanna áður en þær hefjast. Þá skal Hafrannsóknastofnun
ávallt gert kleift að fylgjast með gangi og niðurstöðum slíkra rannsókna.

Virðingarfyllst,
Jakob Jakobsson (sign.).

Fylgiskjal V.

UMSÖGN BÚNAÐARFÉLAGS ÍSLANDS.
(27. apríl 1984.)

Á fundi stjórnar Búnaðarfélags Íslands hinn 25. apríl 1984 var gerð eftirfarandi bókun:
"Sjávarútvegsnefnd neðri deildar Alþingis sendir frumvarp til laga um selveiðar við

Ísland Búnaðarfélagi Íslands til umsagnar.
Með því að málefni, er varða selveiðar, hafa verið undir stjórn landbúnaðarráðuneytisins

og athugasemdir hafa ekki verið við það 'gerðar þá getur stjórn Búnaðarfélags Íslands ekki
fallist á þá breytingu sem 1. gr. frv. fjallar um.

Þá er það álit stjórnarinnar að heppilegra sé að til staðar sé ráðgefandi nefnd sem fjalli
um mál er varða selveiðar svo sem lagt er til í 3. gr. frumvarps þess er hin stjórnskipaða
nefnd samdi."

Ljósrit af bréfi Árna G. Péturssonar um málið fylgir.
Virðingarfyllst,
Jónas Jónsson.

Til stjórnar
Búnaðarfélags Íslands.

Reykjavík, 9. apríl 1984.

Efni: Frumvarp til laga um selveiðar við Ísland.
Að gefnu tilefni skal fram tekið: Þann 31. ágúst 1982 skipaði sjávarútvegsráðherra mig í

nefnd til að semja frumvarp til laga um selveiðar við Ísland. Mig furðaði slíkt þar sem
selamál heyrðu undir landbúnaðarráðuneyti en leit svo til að samkomulag hafi orðið á milli
ráðuneyta að setja umsjón með selveiðum undir sjávarútvegsráðuneyti eins og yfirumsjón
með hvalveiðum við Ísland.

Af umræðum innan nefndarinnar var svo að skilja að slík tilhögun þætti eðlilegust af
hálfu ráðamanna.

Nefndarmenn voru allir sammála um að þörf gæti verið á opinberri íhlutun varðandi
stjórn selveiða við Ísland en slík ákvæði er ekki að finna í gildandi lögum.

Að öðru leyti er í frumvarpinu hvergi gengið á rétt bænda og landeigenda varðandi
selveiðar umfram það sem er að finna í lögum.

Með vinsemd og virðingu,
Árni G. Pétursson.

Fylgiskjal VI.

BRÉF FISKIFÉLAGS ÍSLANDS.
(24. apríl 1984.)

Með vísun til bréfs sjávarútvegsnefndar neðri deildar Alþingis, dags. 13. þ. m., þar sem
óskað er umsagnar um frumvarp tillaga um selveiðar við Ísland.

Stjórn Fiskifélags Íslands er einróma samþykk frumvarpi þessu og hvetur til þess að það
fái framgang hið allra fyrsta.

Hjálagt eru samþykktir um selveiðar gerðar á 41. og 42. Iiskiþingum.<--
Virðingarfyllst,

f. h. stjórnar Fiskifélags Íslands,
Ingólfur Arnarson ritari.

41. fiskiþing
Selveiðar og hringormavandamál.

(Þingskjal 4.)
Tillaga allsherj arnefndar.
Framsögumaður: Þorsteinn Jóhannesson.

41. fiskiþing þakkar störf selormanetndar og telur áframhaldandi starf henna!
nauðsynlegt. Til þess að halda selastofninum í skefjum er brýnt að áfram verði haldið
verðlaunaveitingum fyrir hvern veiddan sel. Fiskiþing leggur áherslu á að með lagafrum-
varpi því, sem nú er í undirbúningi um selveiðar, verði gert kleitt að vinna að fækkun sela við
strendur landsins.

Greinargerð.
a. Fiskiþing hvetur til þess að á hverjum tíma verði reynt eftir föngum að nýta selafurðir ,

t. d. til refafóðurs o. fl. Slátur- og frystihús verði hvött til þess að auðvelda
veiðimönnum nýtingu selafurðanna.

b. Fiskiþing telur brýnt að veiðimönnum sé gert skylt að ganga tryggilega frá þeim
selskrokkum sem ekki er unnt að flytja til vinnslu.

e. Fram hefur komið að selormur kostar fiskvinnslu landsmanna árlega um 1 milljón
vinnustunda, eða um 60 millj. kr. á núgildandi verðlagi.

d. Ormar í útfluttum fiskafurðum geta valdið ómælanlegu tjóni á erlendum mörkuðum.
Þorsteinn Jóhannesson. Bjarni Jóhannsson.

Ingólfur Stefánsson. Benedikt Thorarensen.
Hjörtur Hermannsson. Jónas Jónsson.

(Samþykkt á Fiskiþingi ll. maí 1982.)

42. flskiþing
Fækkun sels og hringormavandamál.

(Þingskjal 10.)
Tillaga fiskiðnaðar- og tækninefndar.
Framsögumaður: Hjalti Gunnarsson.

42. fiskiþing vekur athygli á að hringormur hefur aukist það mikið í fiski á
undanförnum árum að margt bendir til að helstu stofnar nytjafiska við landið séu þegar
orðnir sýktir af völdum þessa sníkjudýrs og sé það farið að standa þeim fyrir þrifum.
Fiskiþing telur því að þetta vandamál snerti ekki lengur fiskiðnaðinn einan heldur þjóðina
alla og megi því einskis láta ófreistað til að koma í veg fyrir að það valdi óbætanlegu tjóni.

Fiskiþing metur mikils það sem gert hefur verið til fækkunar sels við landið en telur að
ekki hafi náðst nægur árangur í því efni~nda hefur hringormur í fiski aukist um allt land á
seinustu árum. Leggur þingið því til að stjórnvöld leggi sitt af mörkum til að koma í veg fyrir
frekara tjón í þessu efni.

Gz e in a r g e r ð .
Hringormur í þorski 1963-1983.
Um og eftir 1960 tóku nokk;"r frystihús upp þann hátt að greiða bónus fyrir snyrtingu og

pökkun á fiski. Fram til þess tíma hafði komið fram í sýnum að nokkuð bar á að ormur væri í
þorski og þurfti því að gefa sérstakan tíma í bónusútreikningunum til að fjarlægja hann. Sýni
sýndu einnig að merkjanlegur munur var á hringormamagni eftir veiðisvæðum.

Athugun, sem gerð var í Súgandafirði og Halldór Bernódusson skrifar um í ll. tbl. Ægis
1983, undir fyrirsögninni "Vandamál vegna aukningar á hringormi í fiski," gerir þessu máli
allgóð skil. Sérstaka athygli hefur vakið að smáþorskur , sem var veiddur á Breiðafirði, út af
Ísafjarðardjúpi og þar fyrir austan, var með fleiri orma í sér en þorskur frá öðrum
veiðisvæðum. Þannig var t. d. þorskur, sem veiddur var á dýpri miðum, eða fyrir utan 30
sjómílur, með allt að 1/2 hringorm í kg af flökum en þorskur veiddur á grunnslóð var með 1
- V2.

Á árunum 1960--1970 er merkjanleg aukning á hringormi í þorski og staðfestu
sýnatökur að hann jókst jafnt og þétt. Þannig var svo komið 1971-1972 að vertíðar-
þorskur, veiddur af línu- og togveiðibátum á Vestfjarðamiðum, hafði í sér að jafnaði um 2
hringorma og þorskur veiddur af smærri bátum á grynnri miðum var með allt að 3-4 orma.
Í sýnum frá 1974 og 1975 kemur fram að á þessum árum er ekki umtalsverð aukning á
hringormi í þorski en þess verður vart að munurinn er farinn að verða meiri eftir
veiðisvæðum. Á þessum árum veiddist stundum þorskur með 1-2 orma í sé~n einstöku
daga var þorskur tekinn til vinnslu sem var með að jafnaði 6 orma í kg af flaki.

Þegar skoðuð eru ormasýni frá þessum árum kemur í ljós að það hefur orðið allveruleg
aukning á hringormi í þorski. Á tímabilinu jan.-maí 1983 var hringormur í þorskafla
togaranna frá 3,13 - 3,96 ormar og yfir sumarmánuðina júní-sept. var fjöldi orma á bilinu
2,48 - 2,91. Sýni úr þorski, sem veiddist í flotvörpu á Halamiðum um miðjan okt. s.l.,
reyndist vera með í sér 3,2 orma. Þetta þýðir að frá jan.-okL 1983 eru að meðaltali 2,98
ormar í þorski sem togarar veiddu á Vestfjarðamiðum, allt austur á Strandagrunn.

Þegar athuguð eru sýni sem tekin eru af línu- og færafiski er málið enn alvarlegra því að í
jan.-mars s. I. kemur fram að fjöldi orma í sýnum er 5,55 -7,68 að meðaltali en einstaka
sýni eru með allt að 12,1 orm. Á tímabilinu júní-okt. eru 5,61-8,43 ormar en einstaka
sýni eru með allt að 17,6 orma í kg af flökum og frá jan.-okt. 1983 eru að meðaltali um 6,7
ormar í kg af þorskflök um, en aflinn var frá línu- og færabátum.

Í fiski með 7 ormum í kg er vinnan við að tína orma úr 40% af snyrtingar- og
pökkunartíma hans. Það tekur m. ö. o. 1,54 mínútu að tína orma úr 1 kg af þorskflökum.

Íþorski, sem landað var af togurunum í okt., voru að meðaltali 3,2 ormar sem er 25,4%
af staðaltíma fyrir snyrtingu og pökkun, eða 00,53 úr mínútu þurfti til að tína orma úr hverju
kg af þorskflökum. Hraðfrystihús, sem hefur á þessu ári fengið til vinnslu 60% þorsk frá
togurum og 40% frá bátum, þarf að fjarlægja að meðaltali 4,72 orma úr kg af flökum. Ef
þetta frystihús framleiðir 2000 tonn á ári af frystum þorskflökum og það tekur 1,04 mín. að
tína hringorma úr hverju kg lítur dæmið þannig út:

Þorskflök 2000 000 kg X 1,03 = 2 060 000 mín.: 60 = 31 332 vinnustundir. Tímakaup í
dagvinnu var í október 63,77. Meðalbónusgreiðslur eru um 30%. Álögur á taxtakaup
samkv. úrskurði kjararannsóknanefndar 1977 eru 47% (ef til vill hærri í dag). Tímakaup
með launatengdum gjöldum kr. 112,87.34333 vinnustundir á 112,87 kr. = 3875 165,00. En
hringormar í þessum 2 000 tonnum af þorskflökum urðu alls 9,44 milljónir talsins.

Sölusamtök fiskiðnaðarins hafa undanfarin ár reynt að stuðla að lausn hringormavanda-
málsins með aðild sinni að "hringormanefnd" . Meðal annars hafa fyrirtækin greitt verulegar
fjárhæðir til örvunar selveiða. Þar er þó erfitt um vik þar sem stjórnvöld hafa hingað til ekki
talið sér málið skylt.

Hjalti Gunnarsson.
Karl Auðunsson.
Ágúst Einarsson.

Óli Guðmundsson.
Jón Magnússon.

Eiríkur Guðmundsson.

(Samþykkt samhljóða.)

Fylgiskjal VII.

Ályktun aukafundar sýslunefndar
V-Húnavatnssýslu.
- (21. des. 1983.)

"Aukafundur sýslunefndar V-Hún., haldinn 21. des. 1983, lýsir undrun sinni á þeirri
aðferð sem viðhöfð er við að halda niðri selastofninum við landið þar sem skotmenn eru
verðlaunaðir fyrir seladráp. Það hefur m. a. leitt til þess að bændur hafa orðið fyrir mikilli
ágengni skotmanna, jafnvel á friðlýstum varplöndum og sellátrum. Sýslunefndin bendir á að
mun eðlilegra væri að styrkja þá sem áður stunduðu selveiðar og höfðu af því tekjur, þannig
að þeir gætu áfram nýtt sér kópveiði í ábataskyni. enda er sá veiðiskapur raunhæfasta og
eðlilegasta leiðin til að halda selastofninum niðri."

Þessi samþykkt var samþykkt samhljóða með öllum greiddum atkvæðum. Sýslu-
nefndarmenn líta svo á að enn sé í gildi hið fornkveðna að "á skuli að ósi stemma". Það muni
sem sagt vera heppilegra að vinna á ungviðinu, eins og gert er t. d. við grenjavinnslu, heldur
en að skotmenn séu að þenja sig út og suður um allan sjó til þess að skjóta fullorðna seli.

Fylgiskjal VIII.

Sölumiðstöð hraðfrystihúsanna.

Reykjavík, 18. mars 1985.
Sjávarútvegsnefnd neðri deildar Alþingis,
e/o Stefán Guðmundsson, formaður,
Alþingi.

Frumvarp til laga um selveiðar við island.
Vér vísum í bréf yðar, dags. 14. febr. 1985, varðandi ofangreint frumvarp.
Sölumiðstöð hraðfrystihúsanna er aðili að hringormanefnd og vísar í umsögn nefndar-

innar með bréfi hennar dags. 25. febr. 1985.

Virðingarfyllst,
SÖLUMIDSTÖD HRADFRYSTIHÚSANNA,
Hjalti Einarsson (sign.).

Fylgiskjal IX.

Selir og hringormar .
(Úr Riti Landverndar, útg. 1985.)

5.5 Frumvarp tillaga um selveiðar 1984.
Í ágúst 1982 skipaði sjávarútvegsráðherra nefnd er skyldi semja frumvarp tillaga um

selveiðar. Í nefndinni áttu sæti fulltrúar Rannsóknastofnunar fiskiðnaðarins, Náttúruvernd-
arráðs, Búnaðarfélags Íslands og sjávarútvegsráðuneytis. Furðu gegnir að Rannsóknastofn-
un fiskiðnaðarins skyldi eiga fulltrúa í nefndinni en Hafrannsóknastofnun, sem skv. lögum
skal annast rannsóknir á selum, algjörlega sniðgengin. Hér hlýtur aðeins það að liggja að
baki að forstjóri Rannsóknastofnunar fiskiðnaðarins er jafnframt formaður hringorma-
nefndar. Eins og áður hefur komið fram (kafli 3.3.1) var gengið fram hjá Hafrannsókna-
stofnun við skipun hringormanefndar .

Laganefndin skilaði af sér frumvarpi vorið 1983. Það var síðan í athugun hjá
sjávarútvegsráðuneytinu í eitt ár en lagt fram undir þinglok vorið 1984 sem stjórnarfrumvarp
og skyldi hraða afgreiðslu þess fyrir þingslit. Í ljós kom að sjávarútvegsráðuneytið hafði gert á
frumvarpinu eina veigamikla breytingu sem breytti öðrum greinum frumvarpsins í grund-
vallaratriðum. Þrátt fyrir þessa breytingu lagði sjávarútvegsráðherra frumvarpið fram sem
það væri óbreytt frumvarp laganefndarinnar .

5.5.1 Athugasemdir við frumvarpið.
Margar athugasemdir má gera við frumvarpið þótt stutt sé. Fyrir það fyrsta er titill þess:

"Frumvarp til laga um selveiðar við Ísland." Selveiðar eru sérstaklega dregnar fram fyrir
aðra þætti er varða seli, s. s. rannsóknir á þeim og friðun. Hér er lagt til að heiti
frumvarpsins verði breytt og það kallist "Frumvarp tillaga um seli og selveiðar við Ísland".

1. gr. frumvarpsins færir sjávarútvegsráðherra yfirumsjón allra mála er selveiðar varða
og þá um leið rannsóknir og friðun á selum. Það skýtur skökku við að aðeins sé tekið fram að
ráðherra eigi að hafa yfirumsjón með selveiðum. Rannsókna og hugsanlegra friðunarað-
gerða er að engu getið til jafns við veiðar á selum.

Fram til þessa hafa selveiðar verið taldar til hlunninda bænda og þau mál löngum heyrt

undir landbúnaðarráðuneytið. Með frumvarpi þessu afsalar landbúnaðarráðuneytið sér rétt
til að hafa áhrif á nýtingu sela sem hlunninda fyrir bændur.

Í 2. gr. frumvarpsins er Hafrannsóknastofnun falið að annast rannsóknir á selum.
Samkvæmt þessari grein getur sjávarútvegsráðherra þó falið öðrum aðilum tilteknar
rannsóknir þótt Hafrannsóknastofnun eigi að fá að fylgjast með rannsóknum og niðurstöð-
um. Ekkert er kveðið á um að Hafrannsóknastofnun geti haft áhrif á gang rannsóknanna
með beinum tengslum. Samkvæmt lögum um rannsóknir í þágu atvinnuveganna, sem giltu
allt fram til 30. júlí 1984 (nr. 64/1965), skyldi Hafrannsóknastofnun ein annast rannsóknir á
selum svo að 2. gr. frumvarpsins breytir engu um skipulag rannsókna að þessu leyti. Hún
færir þó öðrum aðilum möguleika á að annast tilteknar rannsóknir og er það mjög
einkennilegt að það vald sé í höndum ráðherra án þess að hann þurfi að hafa nokkurt samráð
við Hafrannsóknastofnun um málið. Hér er í raun verið að lögbinda það ástand sem
skapaðist með skipan hringormanefndar árð 1979. Svo sem áður segir (kafli 3.3.1) skipaði
sjávarútvegsráðherra hringormanefnd án nokkurs samráðs við Hafrannsóknastofnun, í
trássi við gildandi landslög. Að gera Hafrannsóknastofnun kleift að "fylgjast með gangi og
niðurstöðum rannsókna" er í raun engin breyting frá því ástandi sem ríkir í dag í þessum
málum. Hringormanefnd hefur staðið fyrir umfangsmiklum rannsóknum á lifnaðarháttum
sela síðan 1979 og ritað um þær margar skýrslur sem ekki má nota eða vitna í nema með leyfi
hringormanefndar. Það var ekki fyrr en árið 1984 að farið var að senda þessar skýrslur á
bókasafn Hafrannsóknastofnunar en áður höfðu margar rannsóknastofnanir fengið neitun
um aðgang að skýrslunum (sjá kafla 3.3.2).

Eina breytingin, sem gerð var í frumvarpinu í meðförum stjórnvalda, var á 3. grein þess.
Hún kom þannig frá nefndinni sem upphaflega samdi frumvarpið:

3. gr.
"Til aðstoðar sjávarútvegsráðuneytinu við stjórn og skipulagningu selveiða skipar

ráðherra nefnd til tveggja ára í senn og skal hún skipuð fimm mönnum. Skal einn
nefndarmanna skipaður samkvæmt tilnefningu Náttúruverndarráðs, einn samkvæmt
tilnefningu Hafrannsóknastofnunar, einn samkvæmt tilnefningu Búnaðarfélags Íslands,
einn samkvæmt tilnefndinu Fiskifélags Íslands, en einn án tilnefningar. Ráðherra skipar
formann nefndarinnar úr hópi þessara fimm manna.

Tillagna nefndarinnar skal leitað vegna setningar reglna og annarra ákvarðana er
varða selveiðar og ber nefndinni að gera tillögur til sjávarútvegsráðuneytisins um
hvaðeina er hún telur ástæðu til í sambandi við stjórn og skipulagningu selveiða. "
Sú breyting, sem ráðuneytið gerði, er mjög varhugaverð. Þetta er grundvallarbreyting

þannig að aðrar greinar frumvarpsins geta ekki staðið óbreyttar ef þessi breyting nær fram
að ganga. Breytingin færir ráðherra afarmikil og vandmeðfarin völd þar sem frumvarpið
gefur veika leiðsögn um vinnubrögð og meðferð selveiðimála. Ráðherra er í rauninni í
sjálfsvald sett að ráðfæra sig við hvern þann sem hann vill að eigin ákvörðun. Þar eð
sjávarútvegsráðuneytið hefur skipað hringormanefnd og talið ástæðulaust að amast við
aðgerðum hennar er þess ekki að vænta að ráðuneytið muni aðhafast nokkuð það sem
mundi breyta núverandi ástandi í selveiðimálum og því yrði starfsemi hringormanefndar
treyst í sessi.

Ef 3. gr. verður ekki breytt aftur í upprunalegt horf verður að breyta 1. gr. frumvarpsins
á þann hátt að þótt sjávarútvegsráðuneytið fái yfirumsjón mála er varða seli og selveiðar þá
skuli ráðuneytinu skylt að sinna þeim málaflokki í nánum tengslum við landbúnaðar- og
menntamálaráðuneyti.

Á sama hátt hlyti að verða að breyta 2. gr. þannig að ef sjávarútvegsráðuneytið felur
aðilum utan Hafrannsóknastofnunar tilteknar rannsóknir þá sé það aldrei gert án fyllsta

samráðs við þá stofnun. Reynslan sýnir að það er ekki hægt að treysta sjávarútvegsráðuneyti
til að meta hverjum skuli fela rannsóknir á selum. Það er siðlaust að hægt sé að setja slíkar
rannsóknir í hendur hagsmunaaðilum einum saman og það verður augljóslega að lögbinda
að óháðir rannsóknaaðilar hafi yfirumsjón slíkra rannsókna.

Í 6. gr. er gert ráð fyrir að ráðherra geti stjórnað framkvæmd laganna með
reglugerðum. Það geta verið skammvinnar lausnir sem unnt er að fella niður með einu
pennastriki. Til dæmis væri raunhæfara að hafa skýrari og fastmótaðri friðunarákvæði um
sjaldgæfa farseli, s. s. hringanóra, vöðusel og rostung.

Í 8. gr. er svo gert ráð fyrir að lög, sem nú eru í gildi og varða seli, falli úr gildi. Þar á
meðal eru lög um selaskot á Breiðafirði og uppidráp, nr. 30/1925. Er sjálfsagt að fella þau
lög úr gildi? Alþingi hefur oft fjallað um skotveiðar á sel og geyma Alþingistíðindi mikinn
fróðleik um þær rökræður, einkum frá tímabilinu 1845 til 1925. Þessi saga er rakin í grófum
dráttum í kafla 2.3.1. Skýr rök réðu lagasetningum um skotveiði, t. d. hvað varðar áhrif
skotmennsku á seli í látrum, dreifingu þeirra og hegðun. Í ljósi þeirrar sögu kemur
undarlega fyrir sjónir að í frumvarpi því, sem nú liggur fyrir Alþingi, sé slegið striki yfir fyrri
verk Alþingis og rökin gleymd án þess að þau hafi verið hrakin enda lifnaðarhættir sela þeir
sömu nú sem áður fyrr. Ef selafrumvarpið verður að lögum óbreytt verður á ný heimilt að
skjóta sel um allan Breiðafjörð, og jafnt í látrum sem annars staðar. Bann við skotum í
látrum eiga sér stoð í lögum allt frá árinu 1816.

Einhver átakanlegustu áhrif af aðgerðum hringormanefndar eru þau að selabændur á
því svæði, þar sem selaskot eru bönnuð, hafa sjálfir byrjað að skjóta seli til að fá greidd
verðlaun fyrir kjálka og selja kjötið til loðdýrafóðurs. Forfeður þessara sömu manna
börðust lengi fyrir setningu laganna frá 1925. Í DV 3.12. 1984 segir frá bónda við
Breiðafjörð sem leigði sér skyttu sem "vann það afrek að veiða 550 seli í sumar; heilar 60
lestir". (Bls. 64).

Það getur hvorki talist sjálfsagt né skynsamlegt að fella lögin frá 1925 úr gildi án þess að
neitt hliðstætt komi í staðinn. Ef skotmennska verður leyfð í selalátrum eru miklar líkur á því
að látrin splundrist og þeir selir, sem eftir lifa, færi sig á nýjar slóðir. Slíkur flutningur á milli
staða, inn á svæði þar sem selir hafa ekki haldið sig áður, getur svo orðið til þess að
staðhæfingar um aukningu í selastofnum verði enn háværari. Í kjölfarið getur slíkt haft áhrif
á ráðamenn um að selum sé að fjölga úr hófi fram.

Enginn vafi er á því að bæta þarf lög um seli og selveiðar, einkum er varðar yfirstjórn af
hálfu stjórnvalda. Síðustu ár hefur ríkt vandræðaástand vegna verðfalls á selafurðum og
aukinna stjórnlausra skotveiða til fækkunar á sel fyrir tilstilli hringormanefndar. Ummæli
fyrrverandi sjávarútvegsráðherra á 41. fiskiþingi 1982 beinast í þá veru:

"Ég er þeirrar skoðunar að sel þurfi að fækka en hins vegar þurfi að gera það á - eigum
við að segja - viðkunnanlegri hátt en gert var í sumar [1982] og um það gildi a. m. k.
lög, reglugerðir og heimildir". (Steingrímur Hermannsson 1982, bls. 624).
Frumvarp til laga um selveiðar endurspeglar ríkjandi ástand í kjölfar skipunar og

aðgerða hringormanefndar og er greinilegt að það á að lögbinda þetta ástand. Tímabundið
verðfall á selskinnum hefur oft orðið áður og tískan er eins og hún er. Rætt hefur verið um
nýtingu á selum tilloðdýrafóðursen loðdýrarækt er einnig háð sveiflum tískunnar. Það er
ljóst að frumvarp það, sem nú liggur fyrir Alþingi, er meingallað og þarfnast ítarlegrar
endurskoðunar og umsagna allra aðila sem málefni sela og selveiða snertir.

Í lok þessa kafla um nýtt frumvarp um seli skal minnt á að þau eru fleiri villtu dýrin sem
um er deilt á Íslandi en selir og má nefna ref, mink, hreindýr, mýs, rottur, máfa, hrafn, örn,
rjúpu, gæsir, álft, endur, æðarfugl og hvali. Það er brýn þörf á því að samin verði
heildarlöggjöf um skipulag rannsókna á villtum dýrum og stjórn þeirra en nú fellur þessi
málaflokkur undir a. m. k. fjögur ráðuneyti. Þær rannsóknir sem gerðar hafa verið á villtum

dýrum hafa verið tilviljanakenndar og háðar áhuga einstakra manna. Enginn einn aðili Í
stjórnkerfinu ber ábyrgð á þVÍ að fylgst sé með þessum dýrum. Er þeim að fjölga, eru
einhver þeirra Í útrýmingarhættu, eru fækkunaraðgerðir árangursríkar og borga þær sig? Og
þannig mætti lengi spyrja. Á sama hátt og Hafrannsóknastofnun fylgist með nýtingu okkar á
gæðum hafsins, stundar vísindarannsóknir og kemur með tillögur um nýtingu, Veiðimála-
stofnun fylgist með nýtingu áa og vatna og Landgræðslan nýtingu gróðurlenda og þá ætti að
vera til óháður rannsóknaaðili sem hefði með rannsóknir á villtum dýrum að gera og kæmi
með rökstuddar tillögur um stjórn þeirra.

